
ابوبکر چھوڑ دو یہ عید کے دن ہیں ۔اور وہ ایام منیٰ تھے۔

عائشہ رضی اللہ عنہا بیان کرتی ہیں کہ ابوبکر رضی اللہ عنہ ان کے ہاں ( منیٰ کے دنوں میں ) تشریف لائے
اس وقت گھر میں دو لڑکیاں دف بجا رہی تھیں اور نبی کریم صلى الله عليه وسلم چہرہ مبارک پر کپڑا ڈالے ہوئے تشریف فرما

تھے۔ ابوبکر رضی اللہ عنہ نے ان دونوں کو ڈانٹا۔ اس پر آپ صلى الله عليه وسلم نے چہرہ مبارک سے کپڑا ہٹا کر فرمایا کہ
ابوبکر چھوڑ دو یہ عید کے دن ہیں، اور وہ ایام منیٰ تھے۔ عائشہ رضی اللہ عنہا فرماتی ہیں کہ نبی کریم صلى الله عليه وسلم
کو دیکھا کہ آپ نے مجھے چھپا رکھا تھا اور میں حبشہ کے لوگوں کو دیکھ رہی تھی جو مسجد میں تیروں سے
کھیل رہے تھے۔ عمر رضی اللہ عنہ نے انہیں ڈانٹا لیکن نبی کریم صلى الله عليه وسلم نے فرمایا کہ جانے دو اور ان سے فرمایا اے

بنو ارفدہ! تم بے فکر ہو کر کھیل دکھاؤ۔
[صحیح] [متفق علیہ]

حدیث میں شریعت کی آسانی و کشادگی اور اس بات کا بیان ہے کہ شریعت کا منہج ان بے جا سختی اور غلو کرنے
والوں کے برخلاف ہے جو سمجھتے ہیں کہ دین شدت اور سختی کا نام ہے۔ حدیث شریف میں ایامِ عید میں دف
بجانے اور گانے کے جواز کا بیان ہے کیوں کہ کچھ بچیوں نے نبی صلى الله عليه وسلم کے سامنے ایسا کیا اور جس نے انہیں ایسا کرنے
سے منع کرنا چاہا اسے آپ صلى الله عليه وسلم نے منع کرنے سے روک دیا۔ اسی طرح نیزوں وغیرہ سے کھیلنے کا بھی یہی حکم ہے۔
اورحبشی لوگ تو فطری طور پرکھیل کود اور (خوشی سے) جھومنےکے دلدادہ ہوتے ہیں چنانچہ نبی صلى الله عليه وسلم نے مسجد
ہی میں انہیں اپنے اس شوق کو پورا کر لینے کی اجازت دے دی۔ آپ صلى الله عليه وسلم نے یہ اجازت ایک اہم شرعی حکمت عملی
کو مد نظر رکھتے ہوئے مرحمت فرمائی جس کی طرف حدیث کے بعض الفاظ میں اشارہ موجود ہے اور وہ
مندرجہ ذیل حکمتیں ہیں: 1۔ وہ گروہ جو اسلام کی شدت اور سختی کے ڈر سے دائرہ اسلام میں داخل نہیں
ہوئے انہیں یہ باور کرانا کہ اسلام کشادگی اور وسعت پر مبنی دین ہے، خاص طور پر یہودیوں کو جو خود بھی اس
سے گریزاں رہتے اور دوسروں کو بھی اس سے منع کرتے۔اس لیے حدیث کے بعض الفاظ میں آیا ہے کہ عمر رضی
اللہ عنہ نےانہیں اس سے روکا تو آپ صلى الله عليه وسلم نےفرمایا: "انہیں ایسا کرنے دو تا کہ یہودیوں کو معلوم ہو کہ ہمارے دین
میں وسعت ہے اور میں کشادگی پر مبنی دینِ حنيف کے ساتھ مبعوث کیا گیا ہوں"۔ 2- ان كایہ کھیل کود عید کے
دن تھا ۔اور عید کے ایام خوشی و مسرت کے ایام ہوتے ہیں جن میں مباحات میں توسع ہوتی ہے۔ 3۔ یہ ایک

مردانہ کھیل تھا جس میں خشونت، جوش اور اظہارِ شجاعت تھا۔

